
Annotatsiya: mazkur maqolada Amir Temur 

qo‘shinining oziq-ovqat ta’minoti tizimi tarixiy 

manbalar va ilmiy adabiyotlar asosida tahlil qilinadi. 

Qo‘shinlarni oziq-ovqat va yem-xashak bilan 

ta’minlashning tashkiliy mexanizmlari, zaxiralarni 

shakllantirish hamda hududiy resurslardan 

foydalanish masalalari tadqiq etiladi. Tadqiqot 

natijalari Amir Temur harbiy tizimida oziq-ovqat 

ta’minoti strategik ahamiyatga ega bo‘lgan moddiy 

ta’minot yo‘nalishlaridan biri ekanligini ko‘rsatadi. 

Kalit so‘zlar: qo‘shin, harbiy yurish, oziq-ovqat 

ta’minoti, harbiy ko‘riklar, qurol-aslaha omborlari, 

zaxiralar. 

Annotation. This article analyzes the food supply 

system of Amir Timur’s army during military 

campaigns based on historical sources and scholarly 

literature. It examines the organizational mechanisms 

of providing troops with food and fodder, the formation 

of supplies and the utilization of regional resources. 

The study also substantiates the role of logistical 

support in ensuring the mobility and combat 

effectiveness of the army. The findings demonstrate that 

food supply constituted one of the strategically 

important areas of material support within Amir 
Timur’s military system. 

Keywords: Amir Timur, army, military campaign, 

food supply, military inspections, arms and ammunition 

depots, reserves. 

Аннотация: В данной статье на основе 

исторических источников и научной литературы 

анализируется система продовольственного 

снабжения армии Амира Тимура. Изучаются 

организационные механизмы обеспечения войск 

продовольствием и кормами, формирование 

резервов и использование территориальных 

ресурсов. Результаты исследования показывают, 

что продовольственное снабжение являлось одной 

из областей материального обеспечения 

стратегического значения в военной системе 

Амира Тимура. 

AMIR TEMUR QO‘SHININING OZIQ-OVQAT TA’MINOTI 

Kirish. Amir Temur uzoq muddatli yurishlari davomida qo‘shinni oziq-

ovqati, ot-ulovlarini yem-xashaklari ularning belgilangan miqdorlardagi 

zaxiralarga ega bo‘lishlariga alohida e’tibor qaratgan. Amir Temur jang 

mobaynida har bir jangchilarning jangovar salohiyatini ushlab turuvchi, ularning 

tetikligi va sog‘lig‘iga ta’sir qiluvchi vosita oziq-ovqatligini bilgan holda ish 

tutgan. Chunki Sohibqiron och qolgan jangchi bilan jangda g‘alaba qozonish 

mumkin emasligini juda yaxshi bilgan. 

Amir Temur o‘zga mamlakatlarga yurish uyishtirgan chog‘ida qo‘shinning 

batamom oziq-ovqat mahsulotlarining miqdorini tekshirgan. Ayniqsa 

barchamizga ma’lum bo‘lgan to‘qnashuv To‘xtamishxon bilan yuzaga kelgan 

ziddiyatda ham qo‘shinni oziq-ovqat ta’minotini tekshiradi. 

Adabiyotlar sharhi. Amir Temur har bir uzoq yillik yoki, qisqa muddatga 

amalga oshiradigan yurishlaridan qat’iy nazar qo‘shinning oziq-ovqat ta’minotini 

ta’minlashni eng birinchi amalga oshirgan. Qo‘shinni och qolmasligini ta’minlash 

uchun alohida ta’minot bo‘linmalari tayyorlangan bo‘lib, buni shaxsan Amir 

Temurning o‘zi nazorat qilgan. Bu bo‘linmalar xizmat faoliyatidan kelib chiqib, 

turli xil vazifalarni bajaruvchi bo‘linmalarga bo‘lingan. Qo‘shinni yurish amalga 

oshirgan vaqtda oziq-ovqat bilan ta’minlashni amalga oshiruvchi bo‘linmalar, 

qo‘shinni jang mobaynida oziq-ovqat bilan ta’minlovchi bo‘linmalar va doimiy 

bir joyda ma’lum muddatga to‘xtab chodirlarda yashagan vaqtda yoki hordiq 

chiqarganda, bayram va zafar quchganda oziq-ovqat bilan ta’minlovchi 

bo‘linmalar kabi turlarga bo‘lingan. 

Tadqiqot metodologiyasi. Tadqiqotda Amir Temur qo‘shinining oziq-

ovqat ta’minoti tarixiylik, xolislik va tizimlilik tamoyillari asosida o‘rganilib, 

yozma tarixiy manbalar hamda ilmiy adabiyotlar qiyosiy-tahliliy metod 

yordamida tahlil qilinadi. Harbiy yurishlar jarayonida oziq-ovqat zaxiralarini 

shakllantirish, saqlash va yetkazib berish masalalari tarixiy-qiyosiy hamda 

manbashunoslik usullari asosida tadqiq etiladi. Tadqiqot natijalarini 

umumlashtirishda tahlil, sintez va induksiya metodlaridan foydalanilib, 

qo‘shinning oziq-ovqat ta’minoti harbiy strategiya va logistika tizimining muhim 

tarkibiy qismi sifatida baholanadi. 

Tahlillar va natijalar. Yurish boshlashdan oldin Amir Temur birinchi 

bo‘lib ta’minot bo‘linmalarini o‘z qo‘shinidan oldin jo‘natib yuborgan. Bularning 

vazifasi qo‘shin dushman ustiga yurish uyishtirgan vaqtda, ularni barcha yo‘l 

davomida oziq-ovqat va yem-xashak bilan ta’minlashdan iborat bo‘lgan. Shu 

bilan birga bu ta’minot bo‘linmalari o‘z qo‘shinlarini ortga qaytib kelishini ham 

inobatga olgan holda kelgusi oziq-ovqat va hayvonlar uchun ham yem-

xashaklarni tayyorlab turishni harakatini boshlagan. 

Bu bo‘linma tarkibida yana o‘ziga xos dehqonlar va chorvadorlar ham 

bo‘lgan. Bular jang boshlanishidan ancha oldin harakatlanishgan. Masalan, bir 

yil, ikki yil oldin chiqib ketib qo‘shinning yurish yo‘llariga ekinlar, g‘alla, poliz 

ekinlari, hayvonlar uchun beda, yem-xashaklarni to‘p-to‘p qilib to‘plashgan. 

Katta-katta maydonlarga bug‘doylar ekib lashkarlar uchun asosiy yegulik 

hozirlagan. Qolgan xashak va somonlar esa otlar uchun ozuqa vazifasini o‘tagan. 

Ko‘rinib turibdiki, bu bo‘linmalar o‘zlari bilan bug‘doy, arpa, beda, kabi 

don mahsulotlarini urug‘lik uchun, chorva mollarini haydab boruvchi 

chorvodorlar esa qo‘shinni kelgunicha, chorvani ko‘paytirib go‘sht va sut 

mahsulotlari bilan ta’minlagan. Bundan tashqari, qo‘shinning ortki qismidan ham 

bir qator chorvadorlar va karvonlar harakatlangan. Ular qo‘shin har tomonlama 

ta’minotini amalga oshiruvchi qism hisoblangan. 

Amir Temurni To‘xtamishxonga qarshi yurishida quyidagi chora-

tadbirlarni ko‘rgan: yurish oldidan o‘ziga tegishli yo‘llar xavfsizligini 

ta’minlagan, taxmin qilinayotgan yo‘nalish bo‘ylab don va boshqa yer ekinlarini 

ekishni buyurib, katta oziq-ovqat zaxiralarini to‘plagan. Yurish paytida har bir 

jangchiga bir oyda 25 - 26 funt pul (1 funt - 400 gramm) un berilishi belgilangan 

(Sharmuaning taxminiga ko‘ra).  

Amir Temur yurishga otlanishdan oldin yana bir o‘ziga xos tadbirni amalga 

oshirar edi. Saltanatning turli viloyatlariga tavachi va choparlar yuborilib, 

ommaviy safarbarlik haqida farmoni oliy e’lon qilinadi. Bir yilga yetadigan oziq-

ovqat, yem-xashak yig‘ish va hozirlash choralari ko‘rilgan [1]. 

Temurbek bunday farmonlardan tashqari jangga yurish qilishdan ancha 

muddat oldin ham o‘zining maxsus ta’minot yig‘uvchi bo‘linmalarini chiqarib 

yuborgani, o‘z qo‘shinlarini uzluksiz ta’minotini amalga oshirishda misli 

ko‘rilmagan yordamini ko‘rsatgan. 

Eng oldin chiqib ketadigan oziq-ovqat yig‘uvchi va ta’minot bo‘linmalarini 

Amir Temurning o‘g‘li Jahongirmirzo boshchiligida amalga oshirilgan, har doim 

bunday muhim vazifalarni Amir Temur Jahongirmirzoga ishonib topshirgan. 

Shu o‘rinda ta’kidlash o‘rinliki, Temurni Xitoyga yurish qilishidan oldin 

ham ko‘rgan taraddudi taqsinga sazovor edi. 

Bu urush uni Hindiston yurishidan avvalroq jalb etgandi va Temur bu 

safarga zimdan uzoq tayyorgarlik ko‘rdi. Bo‘lajak urushda eng katta qiyinchilik 

qo‘shinni oziq-ovqat bilan ta’minlash edi. Shu sababdan Amir Temur hali 1397-

yildayoq chegara shahar Ashir (Qorashahar) da aholi sonini oshirish haqida 

buyruq berib, bu yerga 40 ming otga ega bo‘lgan bir necha ming oilani ko‘chirib, 

ularga o‘sha yerlarda dehqonchilik va savdoni rivojlantirish, qal’alar qurish va 

iloji boricha ko‘plab oziq-ovqat zaxiralari to‘plash haqida buyruq beradi [2]. 

“Temur tuzuklari” ning asl nusxasida Amir Temurning bir yilga yetarli 

ozuqa tayyorlagani yozilgan. Urush cho‘zilib ketadigan sharoitda, qo‘shin 

qiynalmasligi uchun Amir Temur bir necha oyga yetadigan oziq-ovqatni g‘amlab 

olar, o‘z chorvasi bilan cho‘l ichkarisiga chekinayotgan dushman, uning 

qo‘shinlarini mushkul ahvolga solib qo‘yishini yaxshi bilgani uchun oziq-ovqatni 

ehtiyotlab sarflashga harakat qilardi. 

Amir Temurning To‘xtamish bilan asosiy jang boshlanishidan oldin 

qo‘llagan tadbirlari ham jang taqdiri uchun daxldor edi. 

Amir Temur dushman askarlarining birgina jangovar shayligiga ta’sir 

etmasdan, dushman lashkarlariga jang mobaynida ham o‘z jangchilarida 

dushmanga bo‘lgan nafratni kuchaytirish va ularning ma’naviy birdamligini 

so‘ndirish maqsadida ham o‘zining oziq-ovqat va ta’minot bo‘linmalarini ishga 

solgan edi. 

Amir Temur sakkiz ming kishilik qismga chodirlar tikib, taom tayyorlashni 

buyuradi. Ko‘rilgan barcha chora-tadbirlar, jangchilarning jasurligi va 

tajribaliligi, Temur so‘zi bilan aytganda, chigirtka va chumoli kabi behisob 

qo‘shinga ega bo‘lgan To‘xtamishxon ustidan g‘alaba qozonishga olib keldi. Bu 

jang uch kun davom etgandi. 

Amir Temur bunday oqilona qarorlari bilan dushmanga, ham jismonan, 

ham ruhan hujum qilib, jangda g‘alaba qozonishiga sababchi bo‘lar edi. Ko‘rinib 

turibdiki Amir Temur o‘z qo‘shinlari bilan oshpaz, ya’ni ovqat tayyorlovchi 

insonlarni ham olib yurgan. 

Qo‘shin bilan birga qassoblar, bakovullar, qovurilgan va pishirilgan go‘sht 

bilan savdo qiluvchilar, arpa va meva sotuvchilar, nonvoylar ham ko‘chib yurgan. 

Turli kasb egalari askarlarga xizmat ko‘rsatganlar [3]. 

Sohibqiron harbiy yurishlari paytida oziq-ovqat ta’minoti masalalarini 

lashkarboshi amirlar va askarlar manfaatlariga mos holda hal qilgan. Tarixiy 

ma’lumotlarga qaraganda, jangchilar qayerga borishmasin, qo‘y, tuya va otlar 

ularning asosiy yemishi hisoblangan, go‘sht va sut bilan ta’minlab turgan. Sahro 

 va cho‘lu biyobonlarda, shuningdek, jazirama issiq paytlarda, lashkar asosan 

tunda yo‘l bosgan, kunduzi esa ot va qoramollarni yaylovga haydab, o‘zlari 

o‘tovlarda hordiq chiqarishgan. 

Sohibqiron uzoq yillik yurishlari mobaynida bir qator chorvador va 

dehqonlarni va sotuvchilarni qo‘shinning ortki qismidan harakatlanishiga ruxsat 

bergan. Bu chorvador va dehqonlar ham qo‘shinning ortidan harakatlangan. 

Chunki chorvodarlar Amir Temurning qo‘shiniga soliq to‘lash bilan birga 

o‘zining savdo sotiq ishlarini ham amalga oshirgan. Bunda chorvador va 

cho‘ponlar o‘z podalarini qo‘shinning ortidan haydab borgan. Amir Temur 

jangchilarning maishiy va shaxsiy ehtiyojlarini qondirish uchun barcha 

sharoitlarni yaratib bergan, jumladan bozorni ham. 

Bunda qo‘shin dam olish chog‘ida yoki jang yakunlanganidan so‘ng, 

jangchilar uchun bayram dasturxoni yozilganda, jangchilar o‘zlari uchun 

beriladigan oziq-ovqat miqdoridan tashqari boshqa mahsulotlarni yeyishni 

xohlashganlarida, sotuvchi va chorvadoru, dehqonlarning bozoridan xohlagan 

oziq-ovqat mahsulotlarini olib yeyishgan.  

Bundan tashqari, buyuk sarkardaning buyrug‘i bilan savdogar va 

hunarmandlar, lashkar ortidan ergashib borgan. Sarrojlar, temirchilar, qurolsoz 

chilangarlar, oziq-ovqat mahsulotlari bilan savdo qiluvchi tujjorlar safar chog‘i 

qo‘shinni, ularga zarur bo‘ladigan mahsulot va ashyolar bilan ta’minlab turgan. 

Shu bilan birga Amir Temur qo‘shinlarida o‘ziga xos kirim-chiqim 

hisoblari yuritilgan. O‘z navbatida oziq-ovqat ta’minoti oluvchilar ro‘yxati ham 

yuritilib borilgan. 

Amir Temur harbiy yurishlarni yo‘llardagi ta’minot masalalari 

imkoniyatlarini o‘rganib chiqqanidan so‘ng yo‘nalishlarini tanlagan. Bu bilan 

qo‘shinni oziq-ovqat bilan qanday ta’minlash, yo‘l davomida otlarning 

oziqlanishi uchun yam-yashil o‘tlar bisyor bo‘ladigan yaylovlarning bor 

yo‘qligiga asosiy e’tibor qaratilgan. 

So‘zimizni yaqqol isboti sifatida Temurni 1391-yilda To‘xtamishxon 

turgan yerga borishi uchun mavjud bulgan 3 ta yo‘ldan eng uzun yo‘nalishini 

tanlaganini bayon qilib o‘tishimiz mumkin. Amir Temurning nima uchun aynan 

uchinchi yunalishni tanlaganiga bir qator dalillarni keltirib o‘tamiz. Birinchi va 

ikkinchi yo‘nalish bo‘yicha masofa 800 kmni tashkil etsa ham, bu yo‘nalishda 

ta’minot (askarlar uchun oziq-ovqat, ot va tuyalar uchun yem-xashak tanqisligi) 

masalalari, tabiiy suv (chunki bahor oylarida daryo suvlari to‘lib toshadi) ob-havo 

kabi bir qator ta’minot masalalarida qiyinchiliklar mavjud edi.  

Bundan tashqari, mazkur yo‘nalishni tanlashga qo‘shin ortidan 

harakatlanuvchi yirik zaxiralar ortilgan ot-aravalar, dehqonlar va chorvadorlar 

harakatlana olish imkoniyati ham albatta hisobga olingan bulsa kerak 

Sohibqironning turk sultoni Boyazid bilan bo‘lgan jangda ham Amir 

Temurning vaziyatga baho berib jangni rajalashtirishi va uni muvaffaqiyatli 

amalga oshirilganligini ko‘ramiz. 

Orqa tarafda o‘z qo‘shini uchun oziq-ovqat zaxiralarini tayyorlash, kerak 

bo‘lganda chekinish uchun ma’qul yo‘nalish bo‘yicha harakat qilish shart- 

sharoitlarini yaratib qo‘yish edi. 

Bitmas-tuganmas harbiy vositalardan foydalangan, puxta mulohazali Amir 

Temur, asosan, piyodalardan tashkil topgan ko‘p mingli Boyazid lashkarlarini 

oziq-ovqat bilan ta’minlash qanchalik qiyin ekanligini yaxshi tushunardi. Temur 

qabul qilgan urush usuli tez orada Boyazid qo‘shinida oziq-ovqat zaxiralari 

tugashiga olib kelar, tetik ruhni so‘ndirish, chekinishga majbur etib, ta’qib 

davomida uni tor-mor qilish uchun qulay vaziyat tug‘ulishi muqarrar edi. 

Amir Temurning dushmanning oziq-ovqat va suv ta’minotisiz qolishiga 

alohida e’tiborini qaratar edi, Boyazid lashkarlariga qarshi bir qator tadbirlari 

doirasida, dushman uchun kutilmagan holatlarni yuzaga keltirar edi. Hatto Amir 

Temurni bunday dushman yo‘lidagi yoki joylashgan hududga kiruvchi ta’minot 

yo‘llari, quduq, soy va daryolargacha xabarlarni yetkazib turadigan maxsus 

askarlari mavjud edi. 

Amir Temur o‘z lashkarlarini har qanday kutilmagan vaziyatlardan olib 

chiqa oladigan buyuk sarkarda edi. Temur yurish qilganda shunday vaziyatlar 

yuzaga kelar ediki, oziq-ovqat mahsulotlari butunlay tugab och qolish 

darajasigacha kelgan vaqtlarda, Amir Temur ov (shikor) uyishtirar va qo‘lga 

kiritilgan o‘ljani teng taqsimlar va butun qo‘shin bilan birga baham ko‘rar edi. Bu 

o‘ljani bahodir, o‘nbegi, yuzbegi, mingbegi va tumanbegilar ham oddiy jangchilar 

bilan bir safda turib taomlanar edi, Buni ko‘rgan oddiy jangchilar ham jangovar 

ruhlarini tushurmas, qaytanga ularni ko‘rib ruhlanar edi. 

1391-yil bahorida Amir Temur o‘z lashkarlari bilan To‘xtamishxonni to‘rt 

oy davomida poyonsiz cho‘l bo‘ylab ta’qib qilib boradi. Bu haqda muarrix 

Sharafiddin Ali Yazdiy “Zafarnoma” asarida shunday yozadi: “Qayoqqa 

qaramang, hammayoq cho‘lu biyobon. Yetti oy yursangiz ham na biror tirik 

insonni, na bir ekinzorni uchratasiz. Lashkarlarga ergashib kelayotgan bozor ham 

huvillab qoldi. Narx-navo ocharchilik yillaridek osmonga ko‘tarilib ketdi. Bitta 

qo‘yning bahosi 100 dinorga chiqdi... Temur tuman amirlariga, mingboshi, 

yuzboshi, o‘nboshilarga go‘sht pishirishni taqiqlab qo‘yishni amr etdi. Butun 

qo‘shin ilgari faqat qullarga ravo ko‘riladigan suyuq atala bilan kun ko‘rishi kerak 

edi. Amirlarning o‘zlari ham shu ataladan ichishardi. Har bir kunda bir tovoq atala 

berilardi. Shu bir tovoq atalaning ham imkoni bo‘lmay qolganda, qo‘shin ozgina 

bo‘lsada yegulik, yovoyi qushlar tuxumi, turli  mayda hayvonlar va yeyishga 

arziydigan o‘t-o‘lan izlab sahroni keza boshladi. Ana shunda Amir Temur katta 

shikor o‘tkazishga farmon berdi. 

Katta shikor 1391-yil 6-mayda boshlandi. Amirlar ulkan doira hosil qilmoq 

uchun sipohiylar ajratdilar, doira bora-bora torayib barcha jonivorlar o‘rtaga 

haydab kelindi. Ikki kun deganda doira birlashib, doira ichi hayvonlarga to‘lib 

ketadi. Natijada juda ko‘p kiyik, tovushqon, kulon va boshqa hayvonlar ovlanadi. 

Sohibqironning amalga oshirgan ana shu tadbiri tufayli, lashkar bir necha kun ana 

shu ovda g‘amlangan go‘sht bilan kun kechgan. 

Ana shunda Amir Temur uchun, qaynatilib ezilgan go‘sht va qiymalangan 

yovvoyi giyohlardan tayyorlangan taom - bulamiqdan boshqa narsalarni iste’mol 

etganlarga o‘lim jazosi berilishi to‘g‘risida farmon e’lon qildi. Topilgan bor 

masalliq va ovlangan barcha parranda-yu jonivor shu taomni tayyorlash uchun 

oshxonaga topshirilmog‘i lozim edi. Oddiy askar-u amir, kimligidan qat’iy nazar, 

kun bo‘yi bir ulish taom olardi. Giyohlarning bulamiqdagi miqdori kundan kunga 

orta bordi, hatto shunday kun ham keldiki, unda faqat yovvoyi giyohlar qoldi. Ana 

o‘sha vaqtda hattoki har bitta askar oziqlanishi uchun mo‘ljallangan un miqdori 

ham belgilab qo‘yilgan edi. Bunga ko‘ra, 25 funt un 60 kun iste’mol qilinishi 

darkor etib belgilab qo‘yilgandi. 

Xulosa. Xulosa qilib shuni aytish mumkinki, Amir Temur qo‘shinining 

oziq-ovqat ta’minoti harbiy yurishlarning uzliksizligi va jangovar qobiliyatini 

ta’minlovchi muhim omillardan biri bo‘lgan. Oziq-ovqat ta’minoti faqat yetkazib 

berish bilan cheklanmagan, balki oldindan rejalashtirish, zaxiralarni shakllantirish 

va hududiy resurslardan oqilona foydalanish kabi tashkiliy mexanizmlarni 

qamrab olgan.  

Umuman olganda, Amir Temur qo‘shinining oziq-ovqat ta’minoti alohida 

xo‘jalik masalasi emas, balki harbiy strategiya va moddiy ta’minotning o‘zaro 

bog‘langan tizimi sifatida namoyon bo‘ladi. Mazkur tizimning samarali tashkil 

etilishi qo‘shinlarning uzoq muddatli yurishlarni amalga imkoniyati va jangovar 

salohiyatini saqlab qolishda muhim omil bo‘lgan. Shu jihatdan, Amir Temur 

davridagi oziq-ovqat ta’minoti tizimini o‘rganish nafaqat Temuriylar davri harbiy 

tarixini, balki harbiy logistikaning shakllanish va rivojlanish jarayonlarini 

chuqurroq anglash uchun ham muhim ahamiyat kasb etadi. 

Foydalanilgan adabiyotlar: 

1. Hamidulla Dadaboyev. Amir Temurning harbiy mahorati “Yozuvchi”, 

Toshkent.1996 – 44 b. 

2. Mixail Ivanin. Ikki buyuk sarkarda. Chingizxon va Amir Temur: harbiy 

san’ati, strategiya va taktikasi. Toshkent: Yangi asr avlodi, 2017- yil, 269-b. 

3. Rui Gonsales de Klavixo. Kundalik, 175-b. 

